
Annotatsiya: Maqolada XVI asrda Movarounnahrda hukmronlik qilgan Shayboniylar sulolasi 
davrida qurilgan me’moriy inshootlar, ularning arxitekturasi va bugungi kundagi ahamiyati haqida 
so‘z boradi. Shayboniylar davrida qurilgan inshootlar bugungi kunda katta tarixiy ahamiyatga 
ega ekanini bilishingiz mumkin.

Kalit so‘zlar: Shayboniylar, arxetektura, madrasa, masjid, xonaqoh, naqshlar.

 Bilamizki, qadimdan O‘rta Osiyoda, ya’ni bizning hududimizda me’morchilik qurilish ishlari 
yuksak darajada rivojlanib kelgan. Buni biz XVI asr davomida Movarounnahrda hukmronlik 
qilgan Shayboniylar sulolasi misolida ham ko‘rishimiz mumkin. O‘zbek davlatchiligimiz 
taraqqiyotiga ulkan hissa qo‘shgan Shayboniy hukmdorlar davrida arxitektura sohasida bir 
qancha inshootlar bunyod etilgan.

XV-XVI asrlarda Temuriylar hukmronligining inqirozga yuz tutishiga va Movarounnahrda 
Shayboniylar sulolasi hukmronligining oʻrnatilishiga olib kelgan siyosiy voqealar oʻsha davrdagi 
mahalliy arxitekturaning rivojlanishiga va uning “Navoiy davri”da qaror topgan anʼanalariga taʼsir 
koʻrsatmadi. Samarqandda XVI asrning dastlabki oʻttiz yili mobaynida, ya’ni poytaxt Buxoroga 
koʻchirilgunga qadar ko‘pgina qurilish ishlari amalga oshirilgan bo‘lib, shahar ichida koʻpgina 
hashamatli binolar qad koʻtardi. Shahar atrofining sharqiy qismida yangi mahalla (Nav) paydo 
boʻldi. Bu yerda Samarqand zodagonlarining bogʻlari joylashgan boʻlib, ular orasida Dili Afroʻz 
bogʻi oʻzining goʻzalligi bilan ayniqsa shuhrat qozongan edi. Shu davrda barpo etilgan koʻpgina 
qurilishlardan hozirgacha yirik sug‘orish inshoati-Zarafshondagi suv taqsimlagichgina (1502-
yil) saqlanib qolgan. Bu suv ayirgich Zarafshon suvini asosiy o‘zan Qoradaryo va Oqdaryoga 
taqsimlab bergan. Suv taqsimlagichning mustahkamligi, daryolarning asrlar davomida kuchli 
suv toshqinlariga bardosh bera olishi-oʻzbek ustalarining yuksak injenerlik sanʼatidan dalolat 
beradi.[1].

Meʼmorchilik inshootlari nafaqat hukmron sulola vakillari, balki xususiy mulkdorlar tomonidan 
ham bunyod etilgan. Mamlakatning Buxoro, Samarqand, Toshkent, Qarshi, Karmana, Turkiston, 
Marv, Balx, Hirot, Xiva kabi koʻplab shaharlarida turli meʼmorchilik inshootlari madrasa va  
masjidlar, xonaqohlar, timlar, minoralar, hammomlar, karvonsaroylar, sardoba, koʻpriklar va 
shu kabi ko‘plab qurilish ishlari olib borildi. Shaharlar devorlari taʼmirlandi. Misol uchun, 
Samarqanddagi Shayboniyxon qurdirgan Xoniya, Abu Said va Qulbobo Ko‘kaldosh nomlari 
bilan bogʻliq madrasalar, Samarqand yaqinidagi suv ayirg‘ich, Buxoroda shahar devorining 
taʼmirlanishi, Mir Arab, Abdullaxon, Modarixon madrasalari, Toshkentdagi Baroqxon va 
Koʻkaldosh madrasalari, Turkistonda Shayboniyxon masjidi, Karmanada Qosim Shayx masjidi, 
Balxda qalʼa devorining taʼmirlanishi, Abdullaxon, Qulbobo Koʻkaldosh madrasalari, Hirotda 
Ko‘kaldosh madrasasi kabilar shular jumlasidandir.[2].

Shayboniylar davrida arxitektura sohasida ko‘plab qurilish ishlari olib borilganligini 

ko‘rishimiz mumkin. Quyida shu me’moriy obidalarga qisqacha toxtalib o‘tamiz.
Oliyai Xoniya madrasasi. Registondan shimolroqda Shayboniylar davrida qurila boshlangan. 

Muhammad Shayboniyxon 1510-yilda Marv yaqinida Eron safaviylari bilan bo‘lgan jangda 
halok bo‘lgach, uni boshi qirqilgan tanasi Samarqandga olib kelinadi va madrasa hovlisida 
kulrang marmardan ishlangan baland supaga dafn qilinadi. Binoning qurilishi o‘g‘li Temur 
Muhammad Sulton tomonidan davom ettiriladi. U 1514-yilda vafot etadi. Madrasaning qurilishi 
uning rafiqasi Mehr Sultonxonim tomonidan nihoyasiga yetkaziladi. Uning farmoniga ko‘ra, 
Oliyai Xoniya madrasasining shimoliy tomonida ushbu madrasaga o‘xshash hashamatli bo‘lgan 
Xoniya madrasasi quriladi. Bu ikki madrasa lojuvard va zarhal koshinlar bilan birlashtirilgan edi. 
Madarasadagi dahmada Samarqandlik Shayboniylarning avlod-ajdodlari dafn etilgan. XVIII asrda 
ikkala madrasa ham buziladi. XVIII asrning oxirlariga kelib Oliyai Xoniya madrasasi qisman 
qayta tiklandi. Lekin 1874-yilda shu yerdan ko‘cha o‘tkazilishi uchun bino buzib tashlanadi va 
dahma boshqa yerga ko‘chiriladi.[3].

 Ko‘k gumbaz madrasasi. Taxminan XVI asr o‘rtalarida Registon maydonining janub tomonida 
barpo etilgan. Ushbu madrasa Ko‘chkinchixonning o‘g‘li Abu Saidxon tomonidan qurilgan. 
madrasa Samarqandlik Shayboniylar sag‘anasining gumbaz shaklidagi zalini o‘z ichiga olgan. 
Madrasaning “Ko‘k gumbaz” deb nomlanishida madrasa sag‘anasining ko‘k gumbazi asosiy 
rol o‘ynaganligidan dalolat berib turibdi. Asosiy oyna devorlarining yer tagida qolib ketgan 
qoldiqlari “Childuxtaron” nomi bilan XX asr boshlariga qadar saqlangan. Ajoyib tarzda o‘yib 
ishlangan va qabr ustiga qo‘yilgan toshlarga yozilgan xatlar bu yerda Ko‘chkinchixon, uning 3 
o‘g‘li, hamda 3 nabirasi dafn etilganidan dalolat beradi. Ular orasida ushbu madrasani qurdirgan 
Abu Saidxon ham bor. Uning qabr toshi Kulrang-qora toshdan o‘yib ishlangan va ajoyib o‘yma 
naqshlar solingan. Toshning materiali va unga ishlov berish usuli Hirotdagi Temuriylar qabri 
toshlariga yaqinligi tufayli qabr toshlarini tayyorlash uchun Hirotlik o‘sha mohir ustalardan biri 
jalb etilgan deb taxmin qilinadi.[4].

 Mir Arab madrasasi. Buxorodagi me’moriy yodgorlik, 1530-1536-yillarda Buxoro xoni 
Ubaydullaxon in’om etgan mablag‘ hisobiga Shayx Abdulla tomonidan qurilgan. Madrasaning 
umumiy tarhi 68,5x51,8 m, hovli 35,4x31,3 m, darsxona 8x8 m. Hovlisi to‘rtburchak shaklida 
bo‘lib, atrofini oldi ravoqli, ikki oshyonli 114 hujra o‘rab turadi. Tomonlar o‘rtasidagi 4 baland 
peshtoqli darsxona-ayvon hovli mahobatini oshiradi. Tuzilishi jihatidan naqshinkor janubiy 
peshtoqning dastlabki qiyofasi saqlanib qolgan, bu naqshlarning tarkibiy qismida yulduzsimon 
bezaklar uchraydi. Undagi bezaklarning saqlanib qolgan ayrim parchalaridan naqshlar g‘oyat 
nafis va nozik bo‘lganligini bilish mumkin. Rivoyatlarga ko‘ra, Madrasa asosi chuqur qilinib, 
tog‘ toshlari bilan mustahkamlangan, qor, yomg‘ir suvini qochirish uchun tazarlar ishlangan, 
ular orqali suvlar shahar qo‘rg‘onidan tashqariga chiqarilgan. Mir Arab madrasasida O‘rta 
Osiyo diniy maktablari qurilishiga xos an’anaviy loyiha va mujassamot o‘z ifodasini topgan. 
Buxoroning 2500-yilligi munosabati bilan Madrasa peshtog‘i va gumbazlaridagi to‘kilib ketgan 
koshinkori naqshlar va yozuvlar qayta tiklandi; Hozirda Madrasada talabalar islom dinidan saboq 
oladilar.[5].

Buxorodagi Qo‘sh Madrasa. Bu madrasalar Qo‘sh madrasa guzarida joylashgan. Madrasalar 
bir-biriga qarama-qarshi qilib qurilgan. G‘arb tomonda joylashgan madrasa Abdullaxonning 
g`arbiy madrasasi deyiladi, sharq tomonda joylashgan madrasa esa Abdullaxonning sharqiy 
madrasasi yoki onasiga atab qurdirgani uchun Modarixon madrasasi ham deyiladi (ko‘pincha 
Modarixon madrasasi deyiladi). G‘arbiy madrasani shayboniy hukmdorlarining mashhur vakili 
Abdullaxon ibn Iskandarxon ibn Jonibekxon ibn Abulxayrxon tomonidan barpo etilgan. Uning 
qurilishini Hofiz Tanish Buxoriy ajoyib tariflagan. Bu madrasa davrining eng oliy va eng boy oliy 
oquv dargohi edi. Uning moddiy taminoti unga ajratilgan vaqf mulki hisobidan ta’minlangan. 
Madrasaning boy kutubxonasi ham bor edi. Kutubxonada tib, hikmat, mantiq, nahv, tafsir, hadis 
va limning boshqa sohalariga doir ko‘plab vaqf qilingan kitoblar saqlanar edi. Ular orasida 
Mahmud az-Zamaxshariy, Imom G‘azzoliy kabi bir qancha buyuk mutafakkirlarning asarlari 
saqlanar edi.[6]

 Shayboniylar davri, Grajdan arxitekturasi yodgorliklaridan ko‘prik va sardobalardan tashqari 
Buxoroning bozor ko‘chalari chorrahalarida qurilgan naqshli beshta bino, ayniqsa, katta diqqatga 
sazovordir. Bu binolar: Toqi Sarofon, Toqi Telpakfurushon, Toqi Zarafshon va bizgacha yetib 
kelmagan, Toqi Tirgdan hamda Toqi Urufurushondir. Bu hashamatli binolar tipi Abdullaxon 
nomli tepasi yopiq katta bozor bilan birga poytaxtning markaziy qismini hamisha gavjum 

bozorning tashqi arxitektura Ko‘rinishini tashkil qilar edi. Grajdan arxitekturasi asarlaridan 
juda yaxshi va hozirgacha ishlab turgan. Sarafon hammomini ko‘rsatish mumkin. Buxoroning 
arxitektura binolarini ichki va tashqi tomonining bezagida turli tuman usullar qo‘llanilar, ammo 
tayyor suratga qarab maxsus qurilgan turli rangdagi koshinlardan iborat bo‘lgan sirli o‘ymakor 
mozoika XVI asrda juda qimmatga tushuvchi va ko‘p mehnat talab qiluvchi usul sifatida ancha 
kam qo‘llanilardi. Naqshning relvori, qismlariga tillo suvi berilar, fon ko‘k yoki yashil ranglarga 
bo‘yalar, mayda gullar va naqshlar ham shunga qarab bo‘yalardi. Bularning barchasi go‘yo mayda 
gulli armomentga ega bo‘lgan yashil yoki ko‘k maydonga tilla naqshlar yoyilib tashlanganday 
tasavvur hosil qilardi. Toshga naqsh ishlash Buxoro muzeyida saqlanuvchi kulrang marmardan 
ishlangan ajoyib qabr toshlaridan ma’lum. Bu toshlar boshdan oyoq juda yaxshi ishlangan va 
sinchiklab o‘yilgan gullar armament bilan hamda kalligrafik qoidalarga qat’iy bo‘ysunib o‘yilgan 
yozuvlar bilan qoplangan.[7].

Shayboniylar davrida Temuriylar davridagidek qurilish ishlari amalga oshirilmagan bo‘lsada, 
XVI asr davomida me’morchilik sohasi bir joyda toʼxtab qolmadi. Bu davrda yirik madaniy 
markaz hisoblangan Buxoro va Samarqand shaharlaridagina emas, balki boshqa shaharlarda ham 
katta qurilish ishlari amalga oshirilgan. Bu davrda o’zbek arxitektura sohasining mahoratli ustalari 
tomonidan bunyod etilgan memoriy yodgorliklar bizning tariximizni yanada boyitib kelmoqda.

 Xulosa o’rnida aytish mumkinki, O’zbekistondagi har bir shaharning go’zal qiyofada 
ekanligiga, o’sha davrda bunyod etilgan memoriy obidalarning o’zgacha ahamiyati bor. O’z 
davri uchun yuksak did bilan qurilgan bu madrasalarning aksariyati mustaqillikdan keyin qayta 
tiklandi va ya’na avvalgidek ulug‘vorlikni oʼzida mujjasam etdi. Shuni takidlashimiz kerak, 
Shayboniylar davri arxitektura yodgorliklari O‘zbekiston me’morichlik san’atining yuksak 
naʼmunalaridan biridir. 

